
ჟენევის საერთაშორისო მოლაპარაკებების შესახებ
ჟენევის საერთაშორისო მოლაპარაკებების ფორმატი შეიქმნა საქართველოსა და რუსეთს შორის 2008 წლის 12 აგვისტოს ცეცხლის შეწყვეტის შეთანხმების შესაბამისად. ის არის ორ ქვეყანას შორის არსებული ერთადერთი ფორმატი, რომელიც მიზნად ისახავს რუსეთის ოკუპაციიდან მომდინარე უსაფრთხოებისა და ჰუმანიტარული პრობლემების გადაჭრას. ჟენევის მოლაპარაკებების პირველი რაუნდი გაიმართა 2008 წლის 15 ოქტომბერს. დღევანდელი მდგომარეობით, შედგა ჟენევის საერთაშორისო მოლაპარაკებების 48 რაუნდი, მორიგი 49-ე რაუნდის გამართვა დაგეგმილია 2019 წლის ოქტომბერში.
ჟენევის ფორმატს თანათავმჯდომარეობენ ევროკავშირის, გაერო-სა და ეუთო-ს წარმომადგენლები, ხოლო მოლაპარაკებებში მონაწილეობენ საქართველოს, რუსეთის ფედერაციისა და ამერიკის შეერთებული შტატების წარმომადგენლები. 
მოლაპარაკებების ფარგლებში არსებული სამუშაო ჯგუფების შეხვედრებს ასევე ესწრებიან აფხაზეთის ავტონომიური რესპუბლიკის მთავრობის თავმჯდომარე და ყოფილი სამხრეთ ოსეთის ავტონომიური ოლქის დროებითი ადმინისტრაციის ხელმძღვანელი, ისევე როგორც სოხუმისა და ცხინვალის საოკუპაციო რეჟიმების წარმომადგენლები.
ცეცხლის შეწყვეტის შეთანხმებისა და ჟენევის საერთაშორისო მოლაპარაკებების სახელმძღვანელო დოკუმენტის (Guide) შესაბამისად, მოლაპარაკებები მიმდინარეობს ორი პარალელური სამუშაო ჯგუფის ფარგლებში. აღსანიშნავია, რომ სამუშაო ჯგუფები არის ნეიტრალური სტატუსის მქონე ფორმატი, სადაც მონაწილეები ინდივიდუალური სტატუსით არიან წარმოდგენილი.
პირველ სამუშაო ჯგუფში განიხილება უსაფრთხოების თემატიკა, კერძოდ, რუსეთსა და საქართველოს შორის ძალის არგამოყენების ვალდებულების დადასტურებისა და შესრულების, აგრეთვე  საქართველოს ოკუპირებულ რეგიონებში უსაფრთხოების საერთაშორისო მექანიზმების შექმნის საკითხები. მეორე სამუშაო ჯგუფის ფარგლებში განიხილება იძულებით გადაადგილებულ პირთა და ლტოლვილთა თავიანთ სახლებში დაბრუნების საკითხი, ასევე სხვა ჰუმანიტარული პრობლემები, როგორიც არის საოკუპაციო ხაზზე თავისუფალი გადაადგილება, ეთნიკური დისკრიმინაციის აღმოფხვრა, მშობლიურ ენაზე განათლების მიღების უზრუნველყოფა, კულტურული მემკვიდრეობის დაცვა, და სხვ. 
საქართველო ძალისხმევას არ იშურებს, რათა მოხერხდეს კონფლიქტით დაზარალებული მოსახლეობის წინაშე არსებული გამოწვევების მოგვარება. თუმცა მოსკოვი მიზანმიმართულად ახდენს ჰუმანიტარული საკითხების პოლიტიზირებას, ხელს უშლის საგნობრივი დისკუსიების გამართვას და შესაბამისად რაიმე მნიშვნელოვანი შედეგის მიღწევას მოლაპარაკებების ფარგლებში. შემაშფოთებელია, რომ რუსეთისა და მისი საოკუპაციო რეჟიმების მიერ შანტაჟისა და მოლაპარაკებების მაგიდის დატოვების გამო, წლებია, ვერ ხერხდება დევნილი მოსახლეობის უფლებების საკითხის საგნობრივი განხილვა.
საქართველოს მთავრობა განიხილავს ჟენევის საერთაშორისო მოლაპარაკებებს, როგორც რუსეთსა და საქართველოს შორის არსებულ ერთადერთ ოფიციალურ ფორმატს ცეცხლის შეწყვეტის შეთანხმების შესრულებისა და დევნილების დაბრუნების უზრუნველსაყოფად და კვლავაც ადასტურებს დისკუსიებში კონსტრუქციული და შედეგზე ორიენტირებული ჩართულობისთვის მზადყოფნას.
	
* ცნობა: თანათავმჯდომარეების სურვილზე ჟენევის საერთაშორისო მოლაპარაკებების 49-ე რაუნდის ფარგლებში დაგეგმილ საინფორმაციო სესიაზე  ჯანდაცვის ექსპერტების შესაძლო მოწვევის თაობაზე
თანათავმჯდომარეების  მიერ ბოლო პერიოდში აქტიურად განიხილება ჟენევის საერთაშორისო მოლაპარაკებების ფორმატში ჯანდაცვის საკითხების გააქტიურება და 49-ე რაუნდის ფარგლებში დაგეგმილ საინფორმაციო სესიაზე საქართველოდან ჯანდაცვის ექსპერტების მიწვევის იდეა (უკავშირებენ წლის დასაწყისში საოკუპაციო რეჟიმების მიერ საოკუპაციო ხაზის ჩაკეტვას ხელოვნური მიზეზის, კერძოდ საქართველოში ე.წ. ღორის გრიპის გავრცელების გამო).
უნდა აღინიშნოს, რომ ჟენევის საერთაშორისო მოლაპარაკებების მანდატი და მონაწილეობა მკაფიოდაა განსაზღვრული ფუძემდებლური დოკუმენტებით, ხოლო დღის წესრიგი წინასწარაა შეთანხმებული მონაწილეთა კონსესუსის საფუძველზე. შესაბამისად, ნებისმიერი სიახლის შემოტანა, თუნდაც საინფორმაციო სესიის ფარგლებში, შესაბამისობაში უნდა მოდიოდეს ხსენებული ფუძემდებლური დოკუმენტებით გათვალისწინებულ პრინციპებთან. 
გასათვალისწინებელია, რომ ჟენევის საერთაშორისო მოლაპარაკებებთან დაკავშირებული ყველა საკითხი არის სენსიტიური. 
შესაბამისად, თუ თანათავმჯდომარეები დააყენებენ საინფორმაციო სესიაზე საქართველოდან ჯანდაცვის ექსპერტების მიწვევის თემას, აუცილებელია, რომ საკითხი წინასწარვე შეთანხმდეს ჟენევის საერთაშორისო მოლაპარაკებებში საქართველოს დელეგაციასთან და მის ხელმძღვანელთან.

ინფორმაცია 
ინციდენტების პრევენციისა და მათზე რეაგირების მექანიზმის (IPRM-იპრმ) შესახებ
ჟენევის მოლაპარაკებების რიგით მე-4 რაუნდზე, 2009 წლის თებერვალში, მიღწეულ იქნა შეთანხმება ინციდენტების პრევენციისა და მათზე რეაგირების მექანიზმების (IPRM-იპრმ) ჩამოყალიბების შესახებ როგორც აფხაზეთის, ასევე ცხინვალის რეგიონის მიმართულებით. აღნიშნული მექანიზმი მიზნად ისახავს ადგილზე ყოველდღიური გამოწვევების განხილვას და რეაგირებას, ასევე კონკრეტული ინციდენტების აღმოფხვრას მის ფარგლებში შექმნილი ცხელი ხაზის საშუალებით. იპრმ-ის შეხვედრები საშუალოდ თვეში ერთხელ იმართება, როგორც გალში, ისე ერგნეთში. შეხვედრებს თანათავმჯდომარეობენ ევროკავშირის სადამკვირვებლო მისიის ხელმძღვანელი და გაეროს/ეუთოს წარმომადგენლები.
რუსეთის და მისი საოკუპაციო რეჟიმების დესტრუქციული ქმედებების გამო, გალისა და ერგნეთის ინციდენტების პრევენციისა და მათზე რეაგირების მექანიზმის (IPRM) ფარგლებში შეხვედრები 2018 წლის ზაფხულში შეწყდა (*მანამდე გალში IPRM-ის შეხვედრები 2012-2016 წლებში შეჩერებული იყო). 
მართალია, საქართველოს ხელისუფლებისა და ჟენევის საერთაშორისო მოლაპარაკებების თანათავმჯდომარეების აქტიური ძალისხმევით მოხერხდა ერგნეთის მიმართულებით შეხვედრების აღდგენა, მაგრამ გალის IPRM-ი უკვე ერთი წელია კვლავ შეჩერებულია. 
ადგილზე გახშირებული პროვოკაციებისა და არსებული მძიმე სიტუაციის გათვალისწინებით, ძალზე მნიშვნელოვანია გალის ინციდენტების პრევენციისა და მათზე რეაგირების მექანიზმის დაუყოვნებლივ აღდგენა, ფორმატის ფუძემდებლური პრინციპების სრული დაცვით. 
დღეის მდგომარეობით ერგნეთის მიმართულებით ჩატარებულია 93 შეხვედრა, ხოლო გალის მიმართულებით - 57.

